
 

 

 

 

 

 

Bentiaraq Ottosen UKA 2023/51 

Atassut 25. oktober 2023 

 

Meeqqat atuarfiini angajullermi ingerlaviit marlunngortinneqarsinnaanerat, tassa aappaa 

assassorfiunerusoq aappaalu atuagarsorfiunerusoq, pillugit apeqquteqaat aallaavigalugu 

oqallinnissamik siunnersuut 

(Inatsisartunut ilaasortaq Peter Olsen, Inuit Ataqatigiit) 

 

Meeqqat atuarfiini ingerlaviit marlunngortinneqarnissaanik oqallinnissaq pingaaruteqarluinnartuusoq 

Atassummiit isumaqarpugut, taamaasiornikkut qulakkeerinnittussaagatta meeqqap soqutigisai 

aallaavigalugit ineriartortitsinissaq.  

 

Kisiannili ilinniartitaaneq eqqartorneqartillugu angajoqqaat annerpaamik akisussaaffeqarnerat 

oqaatigineqartariaqarpoq, tassuunatigut pingaartumik angajoqqaat kaammattuinerasigut 

piumaffiginninneratigullu meeqqap ingerlariaqqinnissani soqutiginerulersinnaammagu. Meeqqat 

atuarfiat aallarnerfigigutsigu tassaassaaq meeqqamut ineriartorfiusoq, meeqqap soqutigisani 

aallaavigisariaqarpaa sukataarfigalugulu. Tassaniipporlu imminut upperilernissamut aqqut tassaasoq 

angajoqqaaniit kaamattorneqarneq, naak soqutigisat allarluinnaasimappata angajoqqaaniit 

tapersersorneqarneq. Atassummiit apeqqutaatinngilarput niviarsiaqqat nukappiaqqallu sumut 

ingerlariaqqissimanerat aallaavigalugu oqallinnissaq, pingaartumimmi ataatsikkut eqqartornissai 

pisariaqartissimavarput. Pissutigalugu meeqqap nammineerluni kiffaangissuseq aallaavigalugu 

soqutigisani toqqartussaammagu, imaanngitsoq aaliangersaasoqassasoq kikkut sumut 

ingerlaqqinnissaat aallaavigalugu.  

 

Meeqqat atuarfiani angajullerni atuartut aqqutaasa marlunngortinneqarnissaat isumassatsialaavoq, 

periarfissarli atuutsinneqalissappat soqutigisat aallaavigalugit ilinniartitaaneq 

ingerlanneqalersinnaasalluni. Taamaasiornikkut qulakkeerinnittussaagatta ilinniagaqassuseq 

Kalaallit Nunaani qaffasissoq anguneqarnissaanut.  

 

Atassummiit suleqataanissarput pingaartutut isigaarput, uani eqqartorneqartut eqqarsaatigalugit 

atuagarsorneq aamma assassorneq atorlugit atuartitsinerit pitsanngorsaavigineqarsinnaalissammata. 

Taamaasilluni aamma ukiuni arlaqanngitsuni amigaatigineqalersussat inuussutissarsiornikkut 

ilinniartitaaneq eqqarsaatigalugu pitsaanerusumut saatinneqartussanngussammata. Maannakkut 

meeqqat atuarfianiit ingerlariaqqinneq eqqarsaatigineqartillugu qaammarsaanerunissaq 

pisariaqartilluinnarparput, taamatullu ingerlasoqartillugu ilinniakkat taakoqqissaat kisimi 

aqqutigineqartussaapput.  

 

Una oqallisissiatut siunnersuut pillugu oqallinnermut peqataasinnaagatta qujavugut. 

 

 

  


